
-Монгол 3 эмэгтэй тутмын 1 нь, 2 хүүхэд бүрийн 1 нь, 4 өндөр  настны 1 нь хүчирхийлэлд өртдөг- 

Өнөөдрөөс эхлэн ирэх сарын 10-ныг хүртэл “Хүний эрхийг эмэгтэйчүүдэд-Хүний эрхийг бүгдэд” сэдэвт 16 хоногийн ажлын аянг Нөхөн үржихүйн эрүүл мэндийн төрийн бус байгууллагуудын сүлжээнээс зохион байгуулж байна. “Манай хажуу айлын эмэгтэйг, найз бүсгүйг маань нөхөр нь, найз залуу нь зодоод байдаг ш дээ” хэмээн ам амандаа шивэгнэж байхаар нэг ч болов дорвитой алхмыг хийцгээе хэмээн тэдгээр байгууллагын төлөөлөгчид уриалж байна. Энэхүү үйл ажиллагаанд нийт 80 гаруй байгууллагууд анхаарал тавин оролцох ажээ. 

Гэр бүлийн хүчирхийлэл
Манай улсад хүчирхийлэл маш их тохиолдож байгаа харамсалтай тоо баримтууд байдаг. Гурван эмэгтэй нэг нь хүчирхийллийн ямар нэгэн хэлбэрт өртдөг бол арван эмэгтэй тутмын нэг нь зодуулдаг, таван гэр бүлийн нэг нь хүчирхийллийн ямар нэгэн хэлбэрт оршдог гэсэн тоо баримт байна. Харамсалтай. Үргэлж хаалттай хаалганы цаана явагддаг гэр бүлийн хүчирхийлэл гэдэг эмэгтэй хүнийг, хүүхдийг амьд үхдэл болгодог аймшигтай үр дагавартай зүйл. Далд оршин давтагдан үйлдэгдсээр байдаг хүчирхийллийн энэ хэлбэр нь хүний сэтгэхүйд гүн гүнзгий өөрчлөлтийг бий болгодог ч харамсалтай нь одоог хүртэл энэ талаарх хангалттай хуулийн заалт, авсан арга хэмжээ алга л байна. Өнгөрсөн сард гэхэд л гэр бүлийн хүчирхийлэл дор удаан хугацаанд амьдарсан хоёр эмэгтэй нөхрийнхөө гарт амь насаа алдаж, харин олон жилийн хүчирхийллийн улмаас нэг эмэгтэй нөхрийнхөө аминд хүрсэн хэрэг гарчээ. Мөн өнгөрөгч аравдугаар сард А гэгч эмэгтэйг нөхөр нь хутгалжээ. Хэрвээ тэр даруйд нь гэмтлийн эмнэлэгт хүргэвэл цагдаагийн бүртгэлд орох байсан тул нөхөр нь түүнийг гэрээс нь гаралгүй нуусан байна. Хөөрхий бүсгүй дотуур цус алдаж, Хүчирхийллийн эсрэг үндэсний төв рүү утасджээ. Тэд яаралтай арга хэмжээ авч гэмтлийн эмнэлэгт хүргэсэн боловч даатгалын дэвтэр байхгүй гэсэн үндэслэлээр тэднийг буцаажээ. Харин “Энэрэл” эмнэлэг бүсгүйн амийг аварсан байна. “Ердөө нэг л цаг болсон бол бүсгүй алтан амиа алдах байсан” хэмээн Хүчирхийлллийн эсрэг үндэсний төвийн захирал Д.Энхжаргал ярьж сууна. Сүүлийн жилүүдэд тус төвд хандах эмэгтэйчүүдийн тоо эрс өсөх хандлагатай болжээ. Тиймээс Хүчирхийллийн эсрэг үндэсний төвөөс хамгаалах байруудын урсгал зардлыг ирэх оны төсөвт суулгаж өгөхийг Засгийн газраас хүсч Ил захидал илгээж байгаа гэнэ. 

Ажлаа тараад гэртээ харихаар яаран тэмүүлэх байтал айж хурган үүдэндээ зогсох бүсгүй, аав нь ээжийг нь цохин унагахыг харан ээжтэйгээ зэрэгцэн халуун нулимсаа унаган зогсох хөөрхий бяцхан үрсэд амар тайван амьдрал, аз жаргалтай инээд бэлэглэе эрчүүд минь. Монгол эр хүн таныг хайрлан хүлээдэг эхнэртэй, тосон гүйдэг үртэй байх нь таны ухаалаг шийдвэрээс шалтгаална гэдгийг бүү мартаарай. 

Ажлын байран дахь бэлгийн дарамтлал
Ажлын байран дахь бэлгийн дарамтлал үйлдвэр, аж ахуйн газар буюу ажлын байранд, олон нийтийн үйлчилгээний газар, сургууль боловсролын байгууллагад илүү гардаг байна. Төрийн бус байгууллагуудаас нийт 533 хүний дунд судалгаа явуулахад 280 нь буюу 53 хувь нь ажлын байран дахь бэлгийн дарамтлалд өртсөн байжээ. Тэдний дийлэнхийг эмэгтэйчүүд эзэлж байгаа бөгөөд 20-35 насныхан зонхилдог гэсэн дүн гарчээ. Эд материал, албан тушаалаараа далайлган хүчирхийлэл үйлдсэн этгээдийг эрүүгийн хуулиар шийтгэдэг. Харамсалтай нь энэ төрлийн хүчирхийлэл мөн л далд явагддаг тул төдий л хуулийн байгууллагаар шийдэгдээд байх нь цөөн байдаг байна. Тиймээс ажлын байран дахь хүчирхийлэлд өртөж буй эмэгтэйчүүд гэмт этгээдүүдийг ил гаргаж гэмээ нь энэ хэрэг сая илрэх боломжтой гэдгийг санаж явахад илүүдэх юун. Өнөөдөр та ганц өөрийгөө хамгаалж буй мэт боловч ирээдүйд өөртэйгээ адил олон олон эмэгтэйчүүдийг хүчирхийлэлд өртөх аюулаас аварч байгаа юм. 

Хүн худалдаалах гэмт хэрэг
Өнгөрөгч 1999-2005 онуудад хүн худалдаалах гэмт хэргийн 36 хэрэг бүртгэгдсэнээс ажлын шугамаар 35 хувь, ар гэрийн хүсэлтээр 40 хувь, хохирогчийн гомдлоор 25 хувь нь илэрсэн байна. Зөвхөн 2006 оны эхний хагаст энэ гэмт хэргийн хохирогч болсон 20 хүн дэмжлэг хүссэн тухай Бээжин дэх Монголын элчин сайдын яам мэдэгдсэн байна. Энэ төрлийн гэмт хэрэгт өртөж хохирсон хүний тоо 2000 онд 2 байснаа 2006 оны эхний хагас жил 127 бүртгэгдсэн нь жил ирэх тусам энэ тоо огцом нэмэгдэж буйг илэрхийлнэ. Харамсалтай нь нийгэмд хүн наймаалах гэмт хэргийн золиос болж буй хохирогчдыг буруутгах хандлага байгаагаас жинхэнэ гэмт хэрэгтнүүдийг хохирогчдын зүгээс мэдээлэхгүй байх, тэднийг илрэхэд энэ байдал нь саад болох асуудал байсаар байна. Тиймээс эрхэм уншигч та хүн наймаалах гэмт хэргийн золиос болсон хохирогчдыг буруутгах нь энэ төрлийн гэмт хэргийг өөгшүүлж буй үйлдэл болоод зогсохгүй тэднийг дэмжиж, хамтран ажиллаж буйгаас өөрцгүй хэрэг болно гэдгийг бүү мартаарай. Харанхуйг зүхэж суухаар, ганц боловч лаа асаа гэдэг үг байдаг. 

Харин одоо та бүхэнд энэ төрлөөр ажилладаг байгууллагуудын талаарх мэдээллийг хүргэж байна. Хэрэв хөрш чинь, найз чинь хүчирхийлэлд өртөж байгаа бол дараах хаягуудад та хандаарай. 

Гэр бүлийн дотны зөвлөх. 24 цаг ажиллах энэ утсанд гэр бүлийн хүчирхийлллийн талаарх мэдээллийг хүлээн авна. Утас: 5099 0505 

Хүүхэд хамгааллын нэгж. Энэ утсанд та хүүхдийн хүчирхийллийн талаарх мэдээллийг өгөөрэй. Утас: 7014 4080

Хөгжлийн “Нисора” сан. Хэрвээ та ажлын байран дахь бэлгийн дарамтанд өртсөн бол дараах дугааруудад хандаарай. Утас: 7015 3001, 9916 7698

Өсвөр үе ирээдүй төв. Өсвөр насны хүүхдийн биеийг үнэлүүлэх, бэлгийн мөлжлөгийн талаарх мэдээллийг та 312151 дугаарын утсанд мэдээлээрэй. 

Хүний эрх, Хөгжил төв. Энэ байгууллагын 319037 дугаарын утсанд та хил дамжуулан хүн худалдаалах гэмт хэргийн талаарх мэдээллийг өгөөрэй. 


О.Ариунбилэг 

